
Монгол Улсын Их Хурлын 2019 оны намрын ээлжит чуулганы 

Төрийн байгуулалтын байнгын хорооны 11 дүгээр сарын 05-ны
 өдөр /Мягмар гараг/-ийн хуралдааны товч тэмдэглэл
 
Төрийн байгуулалтын байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 12 цаг 23 минутад Төрийн ордны “Жанжин Д.Сүхбаатар” танхимд эхлэв.
 
Чөлөөтэй: Б.Пүрэвдорж, О.Содбилэг, Д.Сумъяабазар, Д.Хаянхярваа, Н.Цэрэнбат, М.Энхболд;
Тасалсан: Ж.Батзандан.
 
Нэг. Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын сангийн 2020 оны төсвийн тухай хуулийн төсөл /Засгийн газар 2019.09.26-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/
 

Хэлэлцэж буй асуудалтай холбогдуулан Улсын Их Хурлын гишүүн, Засгийн газрын Хэрэг эрхлэх газрын дарга Л.Оюун-Эрдэнэ, Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Улсын Их Хурлын Тамгын газрын Захиргаа, аж ахуйн асуудал хариуцсан нарийн бичгийн дарга П.Цэрэн, Захиргаа, санхүү үйлчилгээний хэлтсийн дарга Л.Хосбаяр, Захиргаа, санхүү үйлчилгээний хэлтсийн ахлах референт И.Жаргалзаяабямба, Монгол Улсын Ерөнхийлөгчийн Тамгын газрын дэд дарга Г.Байгалмаа, Монгол Улсын Ерөнхийлөгчийн Тамгын газрын төсвийн асуудал хариуцсан ахлах референт С.Мөнхбаяр, Үндэсний аюулгүй байдлын зөвлөлийн Ажлын албаны дарга Д.Даваа-Очир, Сонгуулийн ерөнхий хорооны дарга Ч.Содномцэрэн, Сонгуулийн ерөнхий хорооны Ажлын албаны дарга Д.Баяндүүрэн, Төрийн албаны зөвлөлийн дарга Б.Баатарзориг, Төрийн албаны зөвлөлийн Ажлын албаны дарга Б.Алтанзул, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Эдийн засгийн бодлогын газрын дарга Г.Батхүрэл, Хөгжлийн санхүүжилтийн газрын дарга И.Батхүү, Төсвийн хөрөнгө оруулалтын газрын дарга Г.Түвдэндорж, Санхүүгийн бодлогын газрын дарга Ц.Зоригтбат, Хууль, эрх зүйн газрын дарга З.Энхболд, Төсвийн нэгтгэлийн хэлтсийн дарга Г.Золбоо, Төсвийн орлогын хэлтсийн дарга Б.Тэлмүүн, Төсвийн зарлагын хэлтсийн дарга М.Санжаадорж, Өрийн удирдлагын хэлтсийн дарга Б.Сүх-Очир, Санхүүгийн хөрөнгийн удирдлагын хэлтсийн дарга Б.Анар, Санхүүгийн зах зээл, даатгалын хэлтсийн дарга Л.Сонор нар оролцов.  
Хуралдаанд Улсын Их Хурлын Тамгын газрын Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Ц.Болормаа, А.Солонго, Б.Хатантуул, референт Б.Золбоо нар байлцав. 
 

Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын тухай сангийн 2020 оны төсвийн тухай хуулийн төслийн талаар Засгийн газрын Хэрэг эрхлэх газрын дарга Л.Оюун-Эрдэнэ танилцуулав. 
 

Хуулийн төслийн хоёр дахь хэлэлцүүлэгтэй холбогдуулан Улсын Их Хурлын гишүүн О.Баасанхүү, Д.Лүндээжанцан, Д.Эрдэнэбат, С.Бямбацогт нарын тавьсан асуултад Засгийн газрын Хэрэг эрхлэх газрын дарга Л.Оюун-Эрдэнэ, Сангийн яамны Төрийн нарийн бичгийн дарга С.Наранцогт, Сонгуулийн ерөнхий хорооны дарга Ч.Содномцэрэн, Үндэсний аюулгүй байдлын зөвлөлийн Ажлын албаны дарга Д.Даваа-Очир, Төрийн албаны зөвлөлийн дарга Б.Баатарзориг, Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Монгол Улсын Ерөнхийлөгчийн Тамгын газрын дэд дарга Г.Байгалмаа  нар хариулж, тайлбар хийв. 
 
Төслийн талаар үг хэлэх Улсын Их Хурлын гишүүд гараагүй болно. 
 
Байнгын хорооноос гарах санал, дүгнэлтийг Улсын Их Хурлын гишүүн Д.Тогтохсүрэн Төсвийн байнгын хорооны хуралдаанд танилцуулахаар тогтов.   

Хуралдаан 39 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 13 цаг 02 минутад өндөрлөв. 

Ц.АЛТАН-ОД
 
 
 
МОНГОЛ УЛСЫН ИХ ХУРЛЫН
2019 ОНЫ НАМРЫН ЭЭЛЖИТ ЧУУЛГАНЫ  
ТӨРИЙН БАЙГУУЛАЛТЫН БАЙНГЫН ХОРООНЫ  
11 ДҮГЭЭР САРЫН 05-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

С.Бямбацогт: - Байнгын хорооны эрхэм гишүүдийн энэ өдрийн амгаланг айлтгая. 
 

Байнгын хорооны ирц бүрдсэн тул Байнгын хорооны 2019 оны 11 дүгээр сарын 05-ны өдрийн хуралдаан нээснийг мэдэгдье. 
 

Байнгын хорооны хуралдаанаар хэлэлцэх асуудлыг танилцуулъя. Нэг асуудалтай. Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын сангийн 2020 оны төсвийн тухай хуулийн төсөл. 2019 оны 09 сарын 26-ны өдөр Засгийн газраас өргөн мэдүүлсэн. Хоёр дахь хэлэлцүүлгээ хийнэ. Тэгээд төсвийн санал, дүгнэлтээ Төсвийн байнгын хороонд хүргүүлнэ. 
 

Хэлэлцэх асуудалтай холбогдуулж саналтай гишүүд байна уу? Алга байна. 
 

Хэлэлцэх асуудалдаа оръё. Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын сангийн 2020 оны төсвийн тухай хуулийн төслүүдийг хэлэлцье. 
 

Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын сангийн 2020 оны төсвийн тухай хуулийн төслүүдийн Төрийн байгуулалтын байнгын хорооны эрхлэх асуудлын хүрээнд хамаарах асуудлын талаар Засгийн газрын Хэрэг эрхлэх газрын дарга, Монгол Улсын Засгийн газрын гишүүн, сайд Л.Оюун-Эрдэнэ танилцуулга хийнэ. 
 

Танилцуулга. Ажлын хэсгийг оруулаарай. Танилцуулгаа хийе. 
 

Л.Оюун-Эрдэнэ: Байнгын хорооны дарга, Байнгын хорооны эрхэм гишүүд ээ, 
 

Төсвийн тогтвортой байдлын тухай хууль, Төсвийн тухай хуулийн Монгол Улсын 2020 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын сангийн 2020 оны төсвийн тухай хуулийн төслүүдийг боловсруулан 2019 оны 09 дүгээр сарын 26-ны өдөр Монгол Улсын Их Хуралд өргөн мэдүүлсэн билээ. 
 

Ирэх онд Засгийн газар эдийн засгийн тогтвортой өсөлтөөр хангаж, төсвийн үр ашгийг дээшлүүлэхэд чиглэсэн цахим, ил тод, үр ашигтай төсвийн бодлогыг хэрэгжүүлэхээр авч хэрэгжүүлсэн бодлогыг тусгасан болно. 
 

Эдийн засаг, бизнес, хөрөнгө оруулалтын орчинг дэмжих, гадаад худалдааны эргэлтийг нэмэгдүүлэх, татварын тэгш, шударга, ил тод байдлыг хангахад чиглэсэн төсвийн орлогын бодлогын арга хэмжээг 2020 онд авч хэрэгжүүлэхээр төсвийн төсөлд тусгасан болно. 
 

Түүнчлэн нийгмийн суурь үйлчилгээний чанар, хүртээмж, иргэдийн бодит орлогыг нэмэгдүүлэх зорилт нь ирэх оны төсвийн онцлог байх бөгөөд хүрээлэн буй орчны бохирдол, доройтлыг бууруулж, иргэдийн эрүүл орчинд амьдрах нөхцөлийг бүрдүүлэх зэрэг нь Засгийн газрын хэрэгжүүлэх бодлогын нэн чухал хэсэг байна гэж тооцож байна. 
 

Дээрх бодлогын арга хэмжээний үр дүнд Монгол Улсын 2020 оны төсвийн төсөлд төсвийн нэгдсэн тэнцвэржүүлсэн орлогыг 11.8 их наяд төгрөг, нийт зарлагыг 13.9 их наяд төгрөг, тэнцвэржүүлсэн тэнцлийг хасах 2.2 их наяд төгрөгийн алдагдалтай буюу дотоодын нийт бүтээгдэхүүний 5.1 хувь байна гэж тооцлоо. 
 

Монгол Улсын Засгийн газрын өргөн мэдүүлсэн Монгол Улсын 2020 оны төсвийн тухай хуулийн төсөл, Нийгмийн даатгалын сангийн 2020 оны хуулийн төсөл, Эрүүл мэндийн даатгалын сангийн 2020 оны хуулийн төслүүдийн хоёр дахь хэлэлцүүлгийг хийж өгөхийг хүсье. 
 

Анхаарал тавьсанд баярлалаа. 
 

С.Бямбацогт: Төрийн байгуулалтын байнгын хорооны эрхлэх асуудлын хүрээнд Монгол Улсын төсөвтэй хамаарах асуудлаар 8 байгууллагын төсөв яригдана. 8 байгууллагын холбогдох албан тушаалтнууд хүрэлцэн ирсэн байгаа. Ажлын хэсгийг та бүхэнд танилцуулъя. 
 

Л.Өлзийсайхан Улсын Их Хурлын Тамгын газрын Ерөнхий нарийн бичгийн дарга, П.Цэрэн Улсын Их Хурлын Тамгын газрын Захиргаа, аж ахуйн асуудал хариуцсан нарийн бичгийн дарга, Л.Хосбаяр Захиргаа, санхүү үйлчилгээний хэлтсийн дарга, И.Жаргалзаяабямба Захиргаа, санхүү үйлчилгээний хэлтсийн ахлах референт, Г.Байгалмаа Ерөнхийлөгчийн Тамгын газрын дэд дарга, төсвийн шууд захирагч, С.Мөнхбаяр Ерөнхийлөгчийн Тамгын газрын төсвийн асуудал хариуцсан ахлах референт. Энэ хүмүүс байгаа юу. 
 

Б.Ганбат Засгийн газрын Хэрэг эрхлэх газрын Тэргүүн дэд дарга. Б.Ганбат дарга алга байна. У.Бямбасүрэн Засгийн газрын Хэрэг эрхлэх газрын дэд дарга. Засгийн газрын Хэрэг эрхлэх газрынхан алга байна шүү. 
 

А.Гансүх Үндэсний аюулгүй байдлын зөвлөлийн нарийн бичгийн дарга. А.Гансүх дарга бас алга байна. Дуудаарай. Д.Даваа-Очир Үндэсний аюулгүй байдлын зөвлөлийн Ажлын албаны дарга. Бас алга байна. 
 

Ч.Содномцэрэн Сонгуулийн ерөнхий хорооны дарга, Д.Баяндүүрэн Сонгуулийн ерөнхий хорооны Ажлын албаны дарга, Б.Баатарзориг Төрийн албаны зөвлөлийн дарга, Б.Алтанзул Төрийн албаны зөвлөлийн Ажлын албаны дарга. 
 

Сангийн яамнаас Сангийн яамны Төрийн нарийн бичгийн дарга С.Наранцогт, Ж.Ганбат Төсвийн бодлого, төлөвлөлтийн газрын дарга, Г.Батхүрэл Эдийн засгийн бодлогын газрын дарга, И.Батхүү Хөгжлийн санхүүжилтийн газрын дарга, Г.Түвдэндорж Төсвийн хөрөнгө оруулалтын газрын дарга, Ц.Зоригтбат Санхүүгийн бодлогын газрын дарга, З.Энхболд Хууль эрх зүйн газрын дарга, Г.Золбоо Төсвийн нэгтгэлийн хэлтсийн дарга, Б.Тэлмүүн Төсвийн орлогын хэлтсийн дарга, М.Санжаадорж Төсвийн зарлагын хэлтсийн дарга, Б.Сүх-Очир Өрийн удирдлагын хэлтсийн дарга, Б.Анар Санхүүгийн хөрөнгийн удирдлагын хэлтсийн дарга, Л.Сонор Санхүүгийн зах зээл, даатгалын хэлтсийн дарга. Ийм ажлын хэсэг хүрэлцэн ирсэн байна. 
 

Хэлэлцэж байгаа асуудалтай холбогдуулж асуух асуулттай гишүүд байна уу? О.Баасанхүү. Д.Эрдэнэбат гишүүнээр тасаллаа. Асуулт. О.Баасанхүү гишүүн асуултаа асууя. 
 

О.Баасанхүү: 2020 оны төсөв чухал төсөв. Сонгуулийн өмнөх жилийн төсөв. 
 

Тэгэхээр миний асуух зүйл Сонгуулийн хороо Сонгуулийн хуулиа батлаагүй байж одоо энэ төсвийг яаж төсөөлж оруулж ирж байгаа юм бэ? Одоо холимог ч болох гэж байгаа юм шиг. Эсвэл 76 мажоритар болох гэж байгаа юм шиг. Эсвэл томсгох гэж байгаа юм шиг. Ингээд хууль нь тодорхой бус байгаад байна л даа. Эсвэл улс нэг тойрог ч гэдэг юм уу. Ингээд одоо популистуудын үгээр би ерөөсөө яаж Сонгуулийн хуулийг мэдэж төсвөө оруулж ирэх гээд байна. Энийг нэгдүгээрт асуумаар байна. 
 

Хоёрдугаарт нь, энэ Засгийн газрын авто бааз гээд Их Хурлын гишүүдтэй хамт орон нутагт унаа нь явдаг л даа. Энэ унаагаа шинэчилж болдоггүй юм уу? Энэ хотод бол хамаагүй. Заавал шинэ байх, жийп байх, том байх гэх шаардлагагүй. Гэтэл өнөөдөр энэ зам чинь маш ноцтой, засваргүй, 11 сард ашиглалтад орсон гээд та нар очоод үзсэн байх. Тамын юм шиг замтай. Дугуйнууд нь ерөөсөө тэсэхийн аргагүй. Дээрээс нь гүйлтүүд нь дандаа 200 мянган километр явчихсан. Тэр чинь төрийн ажил хийх гээд л явж байгаа шүү дээ. 
 

Тэгэхээр энэ авто бааз шинэчлэл хийгээд, ялангуяа энэ хөдөө орон нутаг явдаг энэ машинуудаа нэмэгдүүлэх, чанарыг нь сайжруулах ийм төсөв оруулж ирсэн үү? Энийгээ шийдээч ээ гэдгийг хэлмээр байна. Ийм хоёр асуулт байна. 
 

С.Бямбацогт: Та бүхэнд бас чуулганы хуралдааны дэгийн тухай хуулийн холбогдох заалтыг бас уншиж танилцуулъя. Тэгээд 25.13.Байнгын хороо, нам, эвслийн бүлгийн хуралдаанаар хоёр дахь хэлэлцүүлэг явуулах үед гишүүд хууль санаачлагч болон энэ хуулийн 25.10-д заасан өөрийн эрхлэх асуудлын хүрээнд хамаарах төсвийн ерөнхийлөн захирагч нараас асуулт асууж, гаргасан саналынхаа үндэслэлийг тайлбарлаж үг хэлж болно гэсэн ийм заалттай. Энэ дагуу гишүүд асуулт асууж, саналаа хэлэх нээлттэй байгаа. 
 

Эхний асуулт дээр Хэрэг эрхлэхийн дарга. Нэмээд бас Сонгуулийн ерөнхий хороо бэлдэж байгаарай. Хоёр дахь асуулт дээр бас Хэрэг эрхлэхийн дарга. Засгийн газрын авто баазтай холбоотой. Шинэчлэл. 
 

Л.Оюун-Эрдэнэ: О.Баасанхүү гишүүний асуултад хариулъя. Сонгуулийн хуультай холбоотой асуудал бол Улсын Их Хурлын онцгой бүрэн эрхийн асуудал. Улсын Их Хурал ажлын хэсэг байгуулаад явж байгаа гэж ойлгож байгаа. 
 

Тэгэхээр үүнийг Үндсэн хуулийн хэлэлцэж байгаа үзэл санаатайгаа хэрхэн уялдуулах юм. Цаашид яах юм бэ гэдэг ийм төсөөлөлтэй байгаа учраас шууд Засгийн газар хариулах, төсөөлөх ийм боломж бид нарт байхгүй байгаа гэж ойлгож болно. Сонгуулийн ерөнхий хороо бас дэлгэрэнгүй мэдээллийг өгөх байх. 
 

Төрийн ордон, авто баазтай холбоотой асуудал хүнд байдаг. Энийг хөндөж байгаад баяртай байна. Гэхдээ Төрийн ордны асуудлыг оруулж ирэхээр л одоо улс төржинө, олон нийт дургүйцнэ. Тийм учраас Төрийн ордонтой холбоотой асуудлыг оруулж ирж болохгүй гэдэг ийм байдлаар ингээд ханддаг. Авто бааз бас яг адилхан. Авто бааз хүнд байгаа. Парк шинэчлэл хийгдээгүй байгаа. Энэ асуудлыг бас тавих гэхээр л одоо үүнтэй холбоотой асуудал гарна гэдэг ийм байдлаар ингээд хасагдаад яваад л ирсэн байгаа юм. 
 

Сангийн яамтай ерөнхийдөө авто баазынхантай бас яриад ажлын хэсэг гараад ажилласан. Үндсэндээ том оврын машинуудыг цаашдаа лизингийн хэлбэрт оруулж явах нь зүйтэй юм. Тэгэхгүй бол бас засвар үйлчилгээ гээд бас нэлээдгүй их тийм зардал мөнгөтэй холбоотой асуудлууд гараад байна гэдэг байдлаар энэ удаагийн төсвийн төсөөлөл дээр ийм байдлаар оруулж ирсэн байгаа. Цаашдаа энийг илүү яаж үр өгөөжтэй байх вэ, яаж илүү аюулгүй байдлыг хангах вэ гэдэг дээр төлөвлөлт гаргаад ингээд явж байгаа. Энэ дээр Сангийн яам бас хариулаад энэ боломжийнх нь талаар судлаад явчих нь зүйтэй байх гэж бодож байгаа. 
 

Ер нь зүгээр яах вэ бас гишүүддээ, Төрийн байгуулалтын байнгын хорооны гишүүдэд хэлэхэд Төрийн ордны асуудал бол туйлын хүнд байгаа. Энэ асуудлыг энэ удаа биш юм гэхэд цаашдаа авч үзэхгүй бол Төрийн ордон нурахад бэлэн болсон байгаа шүү. Энэ асуудлыг одоо бас хоёр гурван ч удаа яриулаад ерөөсөө огт дэмжлэг авахгүй ингээд явж байгаа. 
 

Тэгэхээр яах вэ, мэдээж улс төрөөс болгоомжлох, олон нийтийн уур амьсгалаас болгоомжлох нь зүй ёсны асуудал. Гэхдээ ингэж явж байгаад ниргэсэн хойно нь хашхирав гэдэг шиг бас болж магадгүй ийм нөхцөл байдал үүсэж байгаа шүү гэдгийг албан ёсоор хэлье. Энийг би удаа дараалан Аюулгүйн зөвлөл дээр ч танилцуулж байгаа, Засгийн газрын хурал дээр ч танилцуулж байгаа. Одоо өнөөдөр Төрийн байгуулалтын байнгын хорооны хурал дээр ч бас албан ёсоор хэлье гэж бас бодож байна. Үүнийг одоо бас бид нарын хувьд цаашдаа авч явах ийм зайлшгүй шаардлага үүснэ. 
 

Авто баазтай холбоотой асуудал ч гэсэн бас адилхан байж байгаа. Энэ дээр Сангийн яамны тавьж байгаа саналыг бид нарын хувьд судлаад ингээд лизингийн хэлбэрт оруулах нь илүү бас урт хугацаандаа чухал юм гэдэг дээр зөвшилцөөд ингээд явж байгаа гэж бодож байна. Үүн дээр Сангийн яам бас нэмэлт тодруулга өгчихөөрэй гэж хэлэхийг хүсэж байна. Баярлалаа. 
 

С.Бямбацогт: Сонгуулийн ерөнхий хороо 2020 онд бас Улсын Их Хурлын болон орон нутгийн ээлжит сонгууль болно. Үүнийг одоо төсөв, зардлыг ямархуу байдлаар тооцож тусгаж байгаа вэ гэдэг талаар О.Баасанхүү гишүүний асуултад хариулт өгье. 
 

Ч.Содномцэрэн: О.Баасанхүү гишүүний асуултад хариулъя. 2015 онд Улсын Их Хурлаас баталсан Сонгуулийн тухай хуулийн 38 дугаар зүйлийн 38.1-д сонгууль зохион байгуулахтай холбоотой улсын төсвөөс санхүүжүүлэх зардлын хэмжээг хүн амын тоог сонгуулийн нутаг дэвсгэртэй харьцуулан гаргасан сонгуулийн төв байгууллагын саналыг үндэслэн Улсын Их Хурал батална гэсэн ийм хуулийн заалттай. 
Энэ заалтын дагуу Сонгуулийн ерөнхий хороо хүн ам, нутаг дэвсгэрийн хэмжээтэй харьцуулж байж сонгуулийн төсвөө оруулсан гэдгийг хэлье. 
 
Өмнө нь бол ер нь сонгуулийн хууль 12 дугаар сард голдуу батлагдаж байсан. Төсөв бол 11 сардаа батлагдаж байсан. Өмнө нь төсөв батлаад дараа нь Сонгуулийнхаа хуулийг баталж ирсэн. Энэ тогтолцоо өөрчлөгдөж шийдэгдсэнээр төсөвт ямар нэгэн өөрчлөлт орохгүй гэж Сонгуулийн ерөнхий хороо үзэж байгаа. 
 
С.Бямбацогт: Сангийн яам тэр Засгийн газрын авто бааз, энэ машин тэрэг шинэчлэхтэй холбоотой бас ямархуу зардлууд яаж суулгаж байгаа юм. Одоо энэ Байнгын хороодын дарга нар гэхэд чинь л ер нь унадаг машин нь 10 жил болчихсон Солонгос машин унадаг юм билээ шүү дэ. Тийм болохоор энэ дээр төсөв дээр ямар асуудлууд сууж байгаа юм бол. 
 
С.Наранцогт дарга. 3 дугаар микрофон. 
 
С.Наранцогт: Гишүүний асуултад хариулъя. Засгийн газрын авто баазын тал дээр ингээд сайн муу тал нэлээн олон асуудлууд яригдаад байгаа. Машины парк шинэчлэл хийх төсвийн боломж байхгүй учраас бид нар түрүүн Л.Оюун-Эрдэнэ сайдын хэлсэнчлэн ер нь Монголд энэ авто машины диллерүүд албан ёсоор үйл ажиллагаа явуулаад нэлээн хэдэн газар эхэлсэн учраас энэ асуудлыг ер нь олон улсын шилдэг туршлагатай адилхнаар ер нь энэ түрээсийн, лизингийн хэлбэрээр шийдвэл яасан юм бэ гэдэг бид нар саналыг гаргаад тэгээд холбогдох газрууд судалгаа хийж байгаа гэсэн ийм. Энэ оны төсөв дээр парк шинэчлэл дээр мөнгө тавиагүй. 
 
С.Бямбацогт: Баярлалаа. Д.Лүндээжанцан гишүүн асуултаа асууя. 
 
Д.Лүндээжанцан: Энэ өдрийн амгаланг айлтгая. Тэгэхээр энэ төсвийн асуудал бол манай ажлын хэсгүүд нэлээн сайн ажиллаж байх шиг байна. Хэрэв одоо энэ манай Үндсэн хуулийн нэмэлт, өөрчлөлт батлагдвал ирэх оноос эхлээд төсвийн бодлого, тэр нь хөгжлийн бодлоготойгоо уялдах. Тэгээд одоо Засгийн газартайгаа зөвшилцөж байж сая төсөв батлах. Тал тал тийшээгээ татах асуудал багасах ийм нөхцөл бололцоо бүрдэх юм гэж. 
 
Тэгэхээр энэ удаагийн төсөв бол хүн болгон тийм юм хэрэгтэй байна, ийм юм хэрэгтэй гээд л ингээд ярьдаг биш урдаас боловсруулсан, тооцоолсон, судалгаатай, алс ирээдүйн хөгжлөө харсан. Татвар төлөгчдийн мөнгийг нүдийг нь олсон ирээдүйн хөгжил рүү хандаж зарцуулсан ийм л төсөв байгаасай гэж бид хууль эрх зүйн шинэчлэл өөрчлөлтийн төлөө явж байгаа юм. 
 
Миний хувьд нэг асуулт байгаа юм. Энэ манай Байнгын хороотой төдийлөн холбоогүй боловч нийт Монголчуудтай холбоотой асуудал. Энэ бол хүүхдийн мөнгө гэж олон жил бид ярьж ирсэн. Өгч байгаа. Тэгэхээр энэ хүсэлт гаргасан хүүхэд болгонд өгөх асуудлыг одоо С.Бямбацогт гишүүнээс эхлээд хууль санаачлаад тийм үү. Их л яриа болоод явсан. Тэгээд Валютын сан энэ тэрийн тохиролцоо байгаа гээд ингээд олон зүйлийн юм ярьдаг. Гэхдээ энэ асуудал одоо ингээд хэрэгжих үү, үгүй юу. Энэ жилийн төсөв дээр яаж суув. Энэ асуудлыг нэг тийшээ болгож чадсан уу, үгүй юу гэдэгт би бүр нэг тодорхой хариулт авмаар байна. Энийг хэн хариулах вэ? Л.Оюун-Эрдэнэ дарга хариулах юм уу, ажлын хэсэг дээр юу гэж яригдсан. Д.Тогтохсүрэн дарга хариулж болох уу, болохгүй юу? Том ажлын хэсэг дээр би хүүхдийн мөнгө, хүссэн өргөдөл гаргасан хүүхэд болгонд мөнгө өгөх асуудал эцэслэн шийдэгдэв үү, үгүй юу гэдгийг л одоо би асуух гээд байгаа юм6 
 
Өнөөдөр жаахан бололцоотой, нэг хоёр өрөө байшинтай, зурагттай, хөргөгчтэй, нэг Приус машинтай айлын хүүхэд авч чадаж байна уу, үгүй юу. Тэр чинь хүүхэд л болсон хойно авах гээд байна шүү дээ. Залуу эцэг эхүүд яах вэ ойр зуурын амьжиргаатай. Тэгээд авч чадахгүй байна шүү дээ. 
 
Тийм учраас энэ асуудал дээр нэг оноо гаргаад тэгээд ингээд болдоггүй гээд байдаг. Бид төсөвт нь 80, 90 хувиар суулгачихлаа гээд байдаг. Яг амьдрал дээрээ очихоороо хүсэлт гаргасан нь авах ийм бүрэн боломж нээгдэх үү, үгүй юу, энэ жил гэдэг ийм асуултыг л тавья. 
 
С.Бямбацогт: Сангийн яам хариулах уу? Засгийн газрын үйл ажиллагааны хөтөлбөрт суусан. Хүүхэд болгонд хүүхдийн мөнгө олгоно гээд суусан. Энэ асуудал хэрхэн яаж шийдэгдэж байгаа вэ? 
 
3 дугаар микрофон. С.Наранцогт дарга. 
 
С.Наранцогт: Гишүүний асуултад хариулъя. Хүүхдийн мөнгө хөтөлбөрийн хүрээнд 60 хувиар өгнө гэж хөтөлбөрт тохирсныг бид нар ярьж байгаад 80 хувь болгосон. Таны хэлж байгаа хүсэлт гаргасан хүүхэд бүрд олгоно гэсэн шийдвэр гарсан учраас тэр тооцооллоо хүсэлт гаргасан хүүхдүүдийн тоог холбогдох яам нь тооцооллоо ирүүлсэн. Энэний дагуу бид нар төсөвтөө суулгаад явж байгаа. 
 
Тэгэхээр хүсэлт гаргасан хүүхэд бүр хүүхдийн мөнгө авах боломжтой. Ирэх жилийн төсвийн. 
 
С.Бямбацогт: Д.Лүндээжанцан гишүүн тодруулъя. 
 
Д.Лүндээжанцан: Тэгэхээр Сангийн яамны Төрийн нарийн бичгийн дарга хариуллаа шүү дээ. Тийм ээ. Энэ ингээд протоколд үлдэнэ. 
 
Хүсэлт гаргасан хүүхэд болгон авах боломжтой. Төсөвт сууж өгсөн гэж ойлголоо шүү. Зөв биз. 
 
С.Бямбацогт: Тийм. Боломжтой гээд бас энийг өнгөрөөж болохгүй байгаа юм. Бид нар хууль санаачлаад хүсэлт гаргасан хүүхэд болгонд хүүхдийн мөнгө олгоё гээд Улсын Их Хурлын тогтоолын төсөл санаачлаад өнгөрсөн жил хэлэлцэх эсэх нь шийдэгдсэн. Одоо хэлэлцэгдээгүй байж байгаа. Энэ тогтоол бүрэн батлагдаж байж эрх зүйн орчин бас бүрдэнэ. Тэгэхгүй бол тогтоол байхгүй, Засгийн газар шийдвэр гаргаад явахаар тэр нь бас хууль зөрчиж байна. Тогтоол байхгүй гээд ингээд явж байгаа. 
 
Өнгөрсөн хавар Ерөнхий сайд хүсэлт гаргасан хүүхэд болгонд мөнгө олго гэсэн шийдвэр гаргасан. Чиглэл өгсөн. Яг бодит байдал дээрээ бол босго оноогоор үзээд л босго оноонд тийм үү хүрээгүй байна. Тийм учраас өгөхгүй гээд л одоо өгөхгүй байгаад байгаа. Тийм болохоор бид нар хууль эрх зүйн орчин, одоо төсөв батлах үедээ манай Их Хурал дээр энэ хуулиа баталж байж. Хэдийгээр мөнгө нь байгаа ч гэсэн бас тэр хуулиа баталж байж явах ёстой гэдгийг бас ойлгох ёстой байх гэж бодож байна. 
 
Д.Эрдэнэбат гишүүн асуултаа асууя. 
 
Д.Эрдэнэбат: 2020 оны төсөв одоо энэ том ажлын хэсэг дээр анхаарах хэд хэдэн зүйл байгаа. Би тэгэхдээ хэдэн зүйлийг тодруулж асууя. Сангийн сайд байхгүй байгаа юм уу? Тийм ээ. Дэд сайд чинь байгаа юу? Бас байхгүй юу. Төрийн нарийн л байна уу. 
 
Тэгэхээр ийм юм байна. Энэ жил орлого, зарлага, алдагдал, өрийн хэмжээ гэсэн төсвийн гол дөрвөн заалт дөрвүүлээ огцом өсөж байгаа. 2020 оны төсөвт чинь. Энэ чинь өөрөө тийм маш их өндөр эрсдэлийг авчрах юм биш үү. Яг эрсдэлгүй гэсэн ямар тооцооллоор энийг хийсэн юм бэ гэдэг надад нэг хариу өгөөч. 
 
Хоёрт нь, энэ Л.Оюун-Эрдэнэ сайд ашгүй байж байна. Энэ нэг түүх дурсгалын, соёлын өвийн барилгууд гээд манай Улаанбаатар хотын анх байгуулагдсан. Маш их маргаан дагуулж байгаа. Тэгээд энэ дээр төсөв дээр нэлээн юмнууд ингээд оруулж ирсэн байна. Би бол энийгээ шинэчилнэ гэдэгтэй санал нэгдэж байгаа. Үнэхээр энийг бол шинэчлэх ёстой болсон. Хуучирсан. Засаж засварлах ёстой. Тэгэхдээ нэг ийм нюанс байгаа. Энэ Улаанбаатар хот анх удаа үүсэн байгуулахдаа энэ түүх соёлынхоо дизайн, архитектурыг тэр үеийн баганат хотоор төлөвлөж хийсэн юмыг бид нар устгаад байран дээр нь шинэ барилга барих бол буруу гэж ингэж үзээд байгаа юм. 
 
Тэгээд энэ жилийн төсөвт нэлээн мөнгө тавигдахдаа бидний хамгийн анхаарал татаж байгаа гол сэдэв өнөөдөр юу вэ гэхээр нэг ийм том том музей гэж их хөрөнгө зарж байхынхаа оронд жишээлбэл драмын театр, дуурь бүжгийн эрдмийн театрыг дөрөв дөрвөн тэрбум төгрөг тавьж дүр эсгэхийн оронд нэг мөсөн сайхан хуучин дизайныг нь хадгалаад, нөгөө хүчитгэл энэ тэрийг нь хийгээд засвар хийчхэж болоогүй юм уу? Бүрэн засвар. 
 
Яагаад одоо нөгөө тэр музей барих төслүүд нь түрүүлж яваад л нэг их өндөр үнэ тавигдаад байгаа юм бэ? Энийгээ одоо ажлын хэсэг дээрээ бүгдээрээ ярьж байгаад нэг ухаалаг шийдвэр гаргаж болохгүй юу? Энэ тал дээр яг Засгийн газар ямар бодлого баримталж байгаа юм бэ гэдгийг манай Л.Оюун-Эрдэнэ надад нэг тодорхой хариу өгөөрэй гэж. 
 
Одоо цэц хориг тавьчихлаа. Энэ мэдээж төсөвт нөлөөлнө. Яг энэ нөлөөллөөр одоо Ерөнхийлөгчийн Тамгын газрын даргын байр суурь, Сангийн сайдын байр суурь хоёр өөр яваад байгаа юм. Яг бодитойгоор ямар нөлөөлөл буй болох юм бэ? Хэчнээн хэмжээний алдагдал үүсэх юм? Энийг ажлын хэсэг дээр ямар маягаар ярих юм бэ гэдгээ надад нэг тодруулга өгөөч. 
 
Хоёрдугаарт, энэ төсөв дээр орж ирж байгаа нэг ойлгомжгүй зүйл байгаа юм. Хуулийн өөрчлөлттэй. Жижиг, дунд үйлдвэрлэлийн санг нэгтгээд Мал хамгаалах сан болон Тариалан эрхлэгчийг дэмжих сантай нийлүүлсэн. Энийг ямар бодлогоор хэн гээч нь гаргаад хийчхэв? Жижиг, дунд үйлдвэрийн сан бол нэлээн цэгцрээд явж байсан. Сая яах вэ дээ нэг ийм хачин хачин юмнууд гарсантай холбогдоод энэнээсээ ичээд энийг байхгүй болгож байна гэвэл дэндүү гоомой шийдвэр шүү дээ наадах чинь. Жижиг, дунд үйлдвэрлэлийн сан, Жижиг, дунд үйлдвэрлэгчдэдээ үйлчилдэг энэ шинэ журмынхаа дагуу явах энэ үүд хаалга нь хэвээрээ байх ёстой гэдэг зарчмын байр суурь надад байгаад байгаа юм. 
 
Харин энэ Мал хамгаалах сан, Тариалан дэмжих сан бол. Миний 1 минутыг нэмээд өгчихөөрэй. Сан бол тариаланчид, ногоочид, малчдын энэ түүхий эдийг бэлтгэхэд дэмжлэг үзүүлэх сан тусдаа байх ёстой юм биш үү. Хөдөө аж ахуйн сан гэж байгуулж болохгүй юм уу? Энийг одоо том ажлын хэсэг болон энэ ажлын дэд хэсгүүд анхаарч үзээрэй. Бид ийм байдлаар энийг хийж болохгүй гэдгийг би хэлмээр байна. 
 
Дараагийн асуудал. Энэ хөрөнгө оруулалтын, энэ жил бол 3 их наяд гараад явж өгч байгаа л даа. Тэгээд хөрөнгө оруулалтын хуваарилалт нь бас нэг тийм бодлогогүй. Зарим нэгэн орон нутгийн хөгжлийн нэгдсэн тенденц бодлогыг харгалзаж үзээгүй ийм тэгш бус юмнууд маш их орж ирсэн. Энийг бүх гишүүд анхны хэлэлцүүлгээр шүүмжилсэн. Би энэ гишүүдийн шүүмжлэлийг ч зөв гэж харж байгаа. 
 
Тэгэхээр энэ дээр ямарваа нэгэн өөрчлөлт орох юм уу? Энэ дээр яг болохгүй байгаа зүйл нь яг юу байгаа гэдгийг надад тодотгож хэлж өгөөчээ гэсэн ийм хэдэн асуулт байна. Баярлалаа. 
 
С.Бямбацогт: Асуултуудад хариулъя. 3 дугаар микрофон. С.Наранцогт дарга. 
 
С.Наранцогт: Д.Эрдэнэбат гишүүний асуултад хариулъя. Орлого, зарлагын өсөлт, тооцоог бол бид нар тодорхой эрсдэлүүд байгааг тооцож үзэж хийсэн байгаа. Ер нь бол үндсэн тэнцлийн, төсвийн үндсэн тэнцлийг тэг байхаар Валютын Сангийнхантай тохиролцсон байгаа. 
 
Энд мэдээж хэрэг бид нар Америк, Хятадын худалдааны дайн, Хятадын эдийн засаг удааширч байгаатай холбогдуулж бас орлогын тооцоо. Дотооддоо энэ саарал жагсаалттай холбоотой, бас өвөлжилтийн бэлтгэл, өвөлжилт хүндэрч магадгүй гэсэн зэрэг эрсдэлийн тооцоонуудыг бид нар тооцож үзээд төсвөө оруулж ирсэн байж байгаа. Нийт тоо бас Валютын Сантай тохирсон.
 
АМНАТ/ашигт малтмалын нөөц ашигласны төлбөр/-ийн хувьд Сангийн сайдын хэлсэнчлэн одоо сошиал сүлжээн дээр тавьсан энэ 1.3 их наяд төгрөгийн төлөвлөгөөтэй. Энэ төлөвлөгөөний дагуу одоо 9 сарын гүйцэтгэлээр 1 их наяд 94.5 тэрбум төгрөгийн орлого АМНАТ-аас төвлөрсөн байна. Хүлээгдэж буй гүйцэтгэлээр оны эцэст 1.3 их наяд төгрөг бол биелнэ. 
 
Тэгэхээр яг энэ төлөвлөгөөгөө бас 2020 онд бид нар тавьсан. Тийм учраас хэрэв энэ АМНАТ-ийн асуудал шийдэхгүй бол 1.3 их наяадын орлого тасарна гэдэг энэ тоо бол бодитой тоо. 
 
Сангуудыг нэгтгэх асуудлын хувьд сангууд дээр бид нар 29 санг бүгдэд нь шалгалт оруулаад нэлээд их хэмжээний зөрчил, зүйлүүдийг Сангийн яам вебсайт дээрээ болоод олон нийтэд ил гаргаж тавьсан. Тэгээд энэ дээр тэр гурван нийлүүлсэн. Энэ гурван сан бол бүгдээрээ зээл олгодог сангууд байгаа. Голцуу жижиг, дунд үйлдвэрлэгчдийн зээл. Тэгэхээр энэ утгаар нь энэ гурван зээл олгодог санг нь нэг яаманд нь хариуцуулаад. Тэр хариуцсан яаманд нь одоо Үйлдвэрлэлийг дэмжих сан гэдэг нэрээр. Тийм санал ингэж оруулсан байж байгаа. 
 
Хөрөнгө оруулалтын хувьд бол Засгийн газрын хуралдаанаар төсвийг гурван удаа хэлэлцүүлэх үед бас энэ тойргийн тулгамдсан асуудлуудын саналыг төсөв боловсруулах үед бас авсан байж байгаа. Тэгээд энэ журмаараа өргөн барьсан байж байгаа. Тэгээд төсвийн хэлэлцүүлэг Их Хурлын мэдэл дээр шилжсэн байгаа. 
 
С.Бямбацогт: Л.Оюун-Эрдэнэ сайд нэмж хариулах уу? Л.Оюун-Эрдэнэ сайд. 
 
Л.Оюун-Эрдэнэ: Түүх соёлын дурсгалт өв, ялангуяа түүхэн аялал жуулчлал. Тэгээд соёл урлагийн театртай, хүний хөгжилтэй холбоотой асуудлыг энэ Засгийн газар хөндөж байгаа нь үнэн. Яагаад гэхээр өнгөрсөн 27 жил, 28 жил үндсэндээ хүнээ бид нар бодлогын гадна талд орхижээ. Соёл, урлагаа бид нар бодлогын гадна талд орхижээ. Хэт материаллаг зүйл рүү бас ханджээ. Гэтэл дэлхий нийт өөр болж байна. Одоо бүтээгч эдийн засаг гэдэг ийм шинэ давлагаа үүсэх нь. Үүн дээр одоо бас контент үйлдвэрлэгчдээ бас дэмждэг ийм байх хандлага руу явах нь зүйтэй юм гэж үзсэн. 
 
Ингээд ажлын хэсэг байгуулагдаад одоо байгаа аль барилгуудыг сэргээн засварлах боломжтой. Одоо үндсэндээ тэр Лондон хоттой адилхан, Германтай адилхан хэв маягаар. Аль барилгууд нь сэргээн засварлагдах боломжгүй юм бэ гэдэг ийм жагсаалтыг гаргасан. Зарим барилгын хувьд үндсэндээ тухайн үед үнсээр хийчихсэн, чулуун ханатай, дахиж сэргээгдэх ямар ч боломжгүй ийм барилгууд байгаа юм. Тэгээд яг газар дээр Их Хурлын гишүүд маань хэрвээ очоод үзвэл өөр шийдэл байхгүй учраас л одоо ийм байдал руу бас шийдэж байгаа нэг хоёр барилга дээр. 
 
Бусад одоо жишээлбэл драмын театртай холбоотой саяны таны асуусан бүх асуултад яг хуучнаараа түүний сэргээж засварлах, дахиад нэг 100 жилийн настай болгох ийм байдал руугаа орохгүй бол болохгүй байна гэдэг ийм чиглэлээр хандаж явж байгаа юм. 
 
Тэгэхээр төсвийн том ажлын хэсгийнхэн очиж үзэж болно. Бид нар Засгийн газраас холбогдох яамдтай холбоод яг очоод газар дээр нь очоод үзээд тэр ханыг нь хараад мэргэжлийн шинжээчидтэй нь уулзаад үзэх юм бол маш ойлгомжтой ийм байдалтай байж байгаа. 
 
Ер нь Улаанбаатар хотын цаашдын хөгжил түүхэн дурсгалт буюу одоо өмнө нь ирсэн энэ түүхэн барилгуудтай холбоотой байх энэ концепцыг Засгийн газар дэмжиж байгаа. Цаашдаа ч бас дэмжинэ гэдгийг бас илэрхийлэхийг хүсэж байна. 
 
Их Эзэн Чингис хаантай холбоотой музей барих, төрсөн газарт нь бас нэг цогцолбор барих гээд ийм асуудлууд нэлээн маргаан бас дагуулж байгаа юм. Гэхдээ бид нар бас үүнийг бодох ёстой юм. Яагаад гэхээр яг үнэндээ одоо 20 орчим триллион доллар шүү дээ. Тэр урд талын Өвөр Монголын тэр Чингис хааны тэр цогцолбор чинь. Нийтдээ 108 га-гийн бүтээн байгуулалт. Гэтэл бид нарын хувьд одоо яг төрсөн нутаг нь гэж байдаг. Тэгээд одоо эзэнт гүрний туурь гэдэг энэ бүх газрууд нь өөрсдөө ингээд бас ийм амаргүй нөхцөл байдал дунд орсон учраас үүнийг зайлшгүй гаргаж ирэхийн тулд Чингис хааны нэг музейтэй байя. Тэр түүхэн дурсгалт газруудыг нь хамгаалъя гэдэг ийм байдлаар л уг нь үе үеийн Засгийн газарт л яригдаж явсан юмнуудыг хийсэн. Тэгээд яг хийгээд тэгээд оруулаад ирэхээр шүүмжлээд байх юм. Ийм ийм байдлуудтай байж байгаа. 
 
1 минутаа авчихдаг юм уу даа. Сангуудыг нэгтгэхтэй холбоотой асуудлыг хариулсан. 
 
Ер нь яах вэ нэг зүйл байгаа юм. Бид нар өнгөрсөн хугацааны төсвийн төсөөлөл, Засгийн газрын бодлогоос юугаараа зөрч байсан бэ гэхээр Их Хурал дээр ороод бас зөрж байсан тохиолдол байдаг. Нөгөөтэйгүүр тойргийн хүчин зүйл бас байна. 
 
Тэгэхээр бид нар улсын хэмжээний ийм том бодлогуудаа үнэхээр авч явъя гэвэл энэ сонгуулийнхаа тогтолцоог л өөрчлөх хэрэгтэй юм билээ. Бүсчилсэн хөгжлийн үзэл баримтлал яагаад биелээгүй вэ гэвэл тойрог бүсчилж яваагүй учраас л энэ биелээгүй. 517 хөгжлийн бодлогын баримт бичиг баталсан байгаа юм. Өнгөрсөн хугацаанд. Энэ яагаад биелэлт 35 хувьтай байна вэ гэхээр төсөв дээр орж ирээд Засгийн газрын дэвшүүлсэн бодлого өөр болж байсан ийм тохиолдлууд байгаа. 
 
Зарим нэг газруудын хөрөнгө оруулалттай холбоотой асуудал бас байгаа юм. Жишээ нь, бүсчилсэн хөгжлийн дагуу Дорноговь, Өмнөговь аймгийн бүс бол Засгийн газрын тодорхойлж байгаагаар аж үйлдвэр болон хүнд үйлдвэрийн бүс болно. Үүнтэй холбоотой нефтийн үйлдвэр болон төмөр замтай холбоотой том бүтээн байгуулалтууд хийгдэж байгаа. Үүнийг дагаад улсын төсөв дээр тодорхой хэмжээнд бас дэмжих ийм томоохон ажлууд бас хийгдэх ийм нөхцөл байдал үүсэж байгаа. Үүнийг жишээлбэл Дорноговийг тойргийнх нь гишүүнтэй холбож яривал энэ өөрөө их утгагүй зүйл болно. Сэлэнгэ аймгийг бид нарын хувьд газар тариалан, Дарханы бас газар тариалан болон хөдөө аж ахуйн бүс гэж үзэж байгаа. Үүнтэй холбоотой жишээлбэл концесстой болон бусад холбоотой асуудал дээр Сэлэнгийг бид нар онцгойлж байгаа гэхээр тариаланчдын зам. Үүнийг Д.Эрдэнэбат гишүүнтэй холбож тайлбарлавал энэ өөрөө бас их утгагүй зүйл болно. Мөн Дархантай холбоотой, Налайхтай холбоотой том замын асуудлууд байгаа. 
 
С.Бямбацогт: Минут сунгах уу? Асуулт болсон уу? Тийм ээ. Гишүүд асуулт асууж, хариулт авч дуусаж байна. Би бас нэг асуулт асуучихъя. 
 
Манай Байнгын хорооны харьяалах, эрхлэх асуудлын хүрээнд 8 байгууллага харьяалагддаг. Энэ байгууллагуудаас. Мэдээж Засгийн газрын өргөн барьсан төсөв болохоор Ерөнхий сайд, Шадар сайд, Хэрэг эрхлэхийн сайд одоо төсвийн ерөнхийлөн захирагчаас асуулт асуухгүй. Ойлголцоод ороод ирсэн байх. 
 
Улсын Их Хурлын Тамгын газар, Ерөнхийлөгчийн Тамгын газар, Үндэсний аюулгүй байдлын зөвлөл, Сонгуулийн ерөнхий хороо, Төрийн албаны зөвлөлийн төсвийн ерөнхийлөн захирагч нараас асуулт асууя. 
 
Ерөнхийдөө 2020 оны төсөв өргөн барихдаа бас та бүгдийн саналыг хэрхэн яаж тусгав, хууль хэрэгжүүлэхтэй холбоотой, хуулиар хүлээсэн чиг үүргээ биелүүлэхтэй холбоотойгоор ямар хүндрэлтэй асуудлууд байна. Төсөв дээр хэрхэн яаж сууж байна. Зардал, орон тоо, бүтэц, зохион байгуулалт, Хөрөнгө оруулалт гээд олон асуудлууд байгаа байх. Зүгээр жишээ авах юм бол Төрийн албаны хууль шинэчилж батлагдаад үндсэндээ жилийн хугацаа өнгөрөх гэж байна. Үүнтэй холбоотойгоор ямар асуудлууд тулгамдаж байна. Яаж хэрхэн шийдвэрлэж байна. Хуулиа хэрхэн хэрэгжүүлж ажиллаж байна. Хууль хэрэгжүүлэхтэй холбоотойгоор одоо ямархуу хүндрэл бэрхшээл, зардал, санхүүтэй холбоотой юм гарч байна. 
 
Гэх мэтчилэнгийн одоо манай төсвийн ерөнхийлөн захирагч нар саяны байгууллагуудын удирдлагууд нийтлэгээр нэг хариулаадахаач. Асуудлууд юу байна. 
 
Улсын Их Хурлын Тамгын газар. Ерөнхий нарийн бичгийн дарга Л.Өлзийсайхан. 
 
Л.Өлзийсайхан: С.Бямбацогт даргын асуусан асуултад хариулъя. Монгол Улсын Их Хурлын тухай хуулийн 422 дугаар зүйлд заасны дагуу Монгол Улсын Их Хурал болоод Улсын Их Хурлын Байнгын хороо, Улсын Их Хурал дахь намын бүлгийн хэвийн үйл ажиллагааг хангах, Улсын Их Хурлын гишүүдийн бүрэн эрхийг хэрэгжүүлэхэд шаардагдах 2020 оны төсвийн төслийг боловсруулан, мөн Улсын Их Хурлын даргын зөвлөлтэй зөвшилцөн Төсвийн байнгын хороогоор хэлэлцүүлээд Улсын Их Хурлын 2020 оны төсвийн төслийг нийт дүнгээр 45 тэрбум 744.0 сая төгрөгөөр төсөвлөж оруулсан байгаа. 
 
Үүнээс урсгал төсвийн төслийг 43 тэрбум 184 сая төгрөг, хөрөнгө оруулалтын төсвийн төслийг 2 тэрбум 560.8 сая төгрөг, төсвийн өөрийн орлогыг 100 сая төгрөг байхаар тооцож Сангийн яаманд хуулийн хугацаанд хүргүүлсэн. 
 
Харин Засгийн газраас өргөн мэдүүлсэн 2020 оны төсвийн төсөлтэй өргөн барьсан төслийг харьцуулаад үзэхэд урсгал төсвөөс 2 тэрбум 910.7 сая төгрөгийг хасаж оруулж ирсэн байгаа. 
 
Ер нь Улсын Их Хурлын тухай хууль дээр Улсын Их Хурлын төсөвтэй холбоотой бүрэн эрхийг заасан байдаг. Тэр хууль хэрэгжээгүй гэж үзэж байгаа. Учир нь энэ дээр урсгал төсөв дээр 2 тэрбум 910.7 сая төгрөгийг хассан байгаа. Уг урсгал төсөв маань өөрөө энэ бол хууль хэрэгжүүлэхтэй холбоотой ийм зохих зардлууд байсан. Бусад асуудал бол хасагдаагүй хэвийн орж ирсэн. 
 
С.Бямбацогт: Ерөнхийлөгчийн Тамгын газар Г.Байгалмаа дарга. 6 дугаар микрофон. 
 
Г.Байгалмаа: Асуултад хариулъя. Ирэх оны төсөвт өгсөн санал бол манайх хэвийн явагдаж байгаа. 2016 онд батлагдсан төсвөөр явж байгаа. Ер нь төсөв хэмнэх үүднээс бас манайх Ерөнхийлөгчийн Тамгын газар ямар нэгэн байдлаар төсөв нэмэгдээгүй. Тийм нэмэхээр санал хүргүүлээгүй байгаа. 
 
С.Бямбацогт: Сонгуулийн ерөнхий хороо сая хариулсан гэж үзэх үү. Тэгье. Үндэсний аюулгүй байдлын зөвлөл. Төрийн албаны зөвлөл бас. 
 
Д.Даваа-Очир: С.Бямбацогт даргын асуултад хариулъя. Үндэсний аюулгүй байдлын зөвлөлийн Ажлын албаны дарга Д.Даваа-Очир. 
 
Манай төсөв бол үндсэндээ төсөв, бүтцийн хэмжээндээ байгаа. Урд онуудын хэмжээнд явж байгаа. Судалгаа, шинжилгээний ажилд тодорхой хэмжээний төсөв нэмэгдсэн. Одоогоор энэ төсөв маань батлагдах юм бол хэвийн үйл ажиллагаа явуулах бүрэн боломжтой гэж Үндэсний аюулгүй байдлын зөвлөл үзэж байгаа. 
 
С.Бямбацогт: Төрийн албаны зөвлөл. Б.Баатарзориг дарга. 
 
Б.Баатарзориг: Төрийн албаны зөвлөл ирэх жилийн төсвийн тухайд боловсрогдох үеэс нь эхлээд Сангийн яамтай ажилласан. Хэрэгцээ хангасан төсөв гэж байхгүй. Гэхдээ бүх зүйлүүдийг төрийн албаны шинэтгэл хийгдэх, төрийн албаны шинэ хууль, шилжилтийн гарааны нөхцөлд эрчимтэй хэрэгжүүлэхтэй холбоотой олон зүйлүүд дээр зарим зүйлүүдийг хэрэгжүүлэх зорилгоор төсөвт суусан байгаа. 
 
Төрийн албаны шинэчлэлтийг явуулахад бид нар ирэх жилийн тухайд технологийн шинэчлэлт хийх зорилтуудыг тавьсан. Энэ бол багцаараа суусан байгаа. Ийм учраас орж байгаа төсөвтөө санал нэг байгаагаа илэрхийлье. Баярлалаа. 
 

С.Бямбацогт: Төрийн албаны зөвлөлийн төсөв чинь үндсэндээ 1.7 дахин нэмэгдсэн байна шүү дээ. Тийм ээ. Шинэ хууль батлагдсантай холбоотойгоор. 
 

Ерөнхийдөө асуултууддаа хариулт авч дууслаа гишүүд. Одоо хэлэлцэж байгаа асуудалтай холбогдуулан зарчмын зөрүүтэй саналтай гишүүд байна уу? Зарчмын зөрүүтэй санал. Томьёоллоо бэлдэж хураалгана шүү дээ. Тийм. Дэгийн хуулиараа тийм.  
 

Тэгвэл ажлын хэсгийн хурал дээр бас оруулж болно. Бололцоотой. Байнгын хороон дээр биш. Ингээд гишүүд асуулт асууж, хариулт авч дууслаа. 
 

Байнгын хорооны санал, дүгнэлтийг Төсвийн байнгын хорооны хуралдаанд Д.Тогтохсүрэн дарга танилцуулъя. Хэлэлцэх асуудал дууссан тул өнөөдрийн Байнгын хорооны хуралдааныг хаасныг мэдэгдье. 
 
Дууны бичлэгээс буулгасан:

